
TÍÐINDI

Rógvi Fossadal 
nýggjur formaður
Eysturoyar Sjálvstýrisfelag 
hevur fingið nýggjan for­
mann. Tað er Rógvi Fossa­
dal.

Hann tekur við eftir Pól 
Jákup Poulsen, sum ikki 
ynskti at verða afturvaldur 
á aðalfundinum hjá Eystur­
oyar Sjálvstýrisfelag, sum 
varð hildið í Skótahúsinum 
við Løkin mánakvøldið.

Rógvi Fossadal stillaði 
upp til løgtingsvalið og 
gjørdist nummar seks á 
listinum hjá Sjálvstýris­
flokkinum við 51 atkvøðum.

Nevndin skipaði seg aft­
aná aðalfundin við hesari 
manning:
Rógvi Fossadal, formaður
Manbjørn í Grund, næst­
formaður
Lasse Klein, skrivari og 

kassameistari
Annfinnur Garðalíð, 
nevndarlimur
Andreas Jacobsen, 
nevndarlimur
Kári P. Højgaard, 
nevndarlimur
Alice Højsted, 
nevndarlimur.

Týsdagin 6. oktober fekk 
Hanni Thomsen, deildarleið­
ari á Trygdargrunni Fiski­
vinnunar, handaða Dronn­
ingens Fortjenstmedalje úr 
silvuri fyri drúgva og trúgva 
tænastu á Lønjavningar­
grunninum og  Trygdar­
grunninum í 40 ár.

Tann 15. juli í ár vóru 40 
ár síðani Hanni Thomsen 
var settur í starv sum skriv­
stovumaður á Lønjavningar­
grunni Skipsfiskimanna.

Fyrstu arbeiðsuppgáv­
urnar hjá Hanna tá vóru at 
sita fyri Ráfiskagrunninum 
og oljustudninginum, og 
seinni royndi hann seg mill­
um annað eisini sum al­
mennan fiskaseljara, tá tele­
fonuppboðssølan kom í 1989. 
Hendan skipanin helt uppat 
nøkur ár seinni, tá Fiska­
marknaður Føroya kom í 
1992.

Í 1997 var Lønjavningar­
grunnurin umskipaður og 
lagdur saman við Fiski­
málaráðnum, og grunn­
urin  broytti tá navn til 
Lønjavningarstovan. Hanni 
var settur sum stjóri fyri 
Lønjavningarstovuna 1. sep­
tember í  2004 og sat sum 
stjóri har fram til 2010, tá 
Lønjavningarstovan og For­
skotsgrunnurin vóru tikin 
av.

Í 2011 var Trygdargrunnur 
fiskivinnunar stovnaður, og 
nýggi grunnurin tók yvir 
alt virksemið hjá Lønjavn­
ingarstovuni: Hanni var tá 
settur sum fyribilsstjóri í 
Trygdargrunninum, og hev­
ur síðani miðskeiðis í 2011 
virkað sum deildarleiðari á 
Trygdargrunninum.

Fara nú at svimja í Páls Høll

Leygardagin verður hátíðar­
hald í Vági, tá Føroya fyrsti 
langhylur alment letur upp.

Í Páls Høll er umframt 
langhylin eisini barnahylur, 
venjingarmiðstøð og væl­
verudeplil. 

Hátíðarhaldið í Páls Høll 

leygardagin byrjarklokkan 
10.00. 

Seinnapartin verður 
møguleiki at royna svimji­
hylarar og tilboðini í Páls 
Høll. 

Fyrireikararnir siga, 
at skráin fyri sjálvt há­

tíðarhaldið verður al­
mannakunngjørd seinni, 
men fevnir í stuttum um 
røður, sang og framførslur, 
og so verður sjálvsagt bjóðað 
eitthvørt ábit, áðrenn høvið 
verður at royna hyljarnar og 
tilboðini í Páls Høll.

Í Grunninum Páls Høll er 
John Henrik Holm, formaður. 
Hinir nevndarlimirnir eru 
Jón Bjarnason, Dennis Holm, 
Andrias Jacobsen og Heri 
Mortensen.

Leygarmorgunin var 
sannur hátíðardámur í 
Kaldbak, tá ið Theodor 
Eli Dam Olsen, prestur í 
Suðurstreymoyar norðara 
prestagjaldi, vígdi nýggja 
kirkjugarðin og Heðin 
Mortensen, borgarstjóri, 
síðani lat kaldbaksfólki 
garðin.

Sum siður er, tá ið 
kirkjugarðar verða vígdir, 
legði prestur fyri við at 
syngja ein sálm og um 
somu tíð ganga eina ferð 

kring kirkjugarðin saman 
við samkomuni.

Eftir at kirkjugarðurin 
varð vígdur, helt Heðin 
Mortensen røðu, og síðani 
varð farið í kirkjuna, har 
Kristiliga sangkórið sang 
nakrar sangir. Hanus Joen­
sen stjórnaði kórinum.

At enda var kaffi og 
kaka at fáa í skúlanum.

Hanni Thomsen 
heiðraður við 
Dronningens 
Fortjensmedale

Kirkjugarðurin í 
Kaldbak vígdur


